 http://www.berria.info/testua_ikusi.php?Saila=euskalherria&Iturria=BERRIA&Data=2004-11-26&Produktua=BERRIA&Edizioa=00&Orria=014&Kont=014
2004-11-26           636 hitz
itoizko urtegia 

Urtegia «kontrolik gabe» betetzen ari direla dio Koordinakundeak 

Joan den urriaren 12az geroztik azpiko isurbideak ez direla abian salatu du taldeko abokatuak 

EDURNE ELIZONDO - IRUÑEA 

«Itoizko urtegia kontrolik gabe ari dira betetzen joan den urriaren 12tik; geroztik, urtegiko azpiko isurbideak ez daude martxan», salatu zuen Itoizko Koordinakundeak, atzo, kazetarien aurrean egindako agerraldian. Koordinakundeko abokatu Jose Luis eta Maria Jose Beaumont anai-arrebek hartu zuten hitza, eta egun urtegiaren egoeran «dauden arriskuak areagotu» besterik ez dituela egiten azpimarratu zuten. Giroa nahasia dela esan zuten. «Urtegiko teknikari nagusien artean guztiak ez datoz bat, eztabaida sortu da haien artean», azaldu zuen Jose Luis Beaumontek. 

Azken agerraldietan errandako guztia berretsi zuen abokatuak, lehenik eta behin, atzoko ekitaldian, hau da, «urtegiaren betetze lanek Nafarroan azken boladan gertatu lurrikarak eragin» dituztela, eta urtegiaren azpian dagoela «betetze lan horien ondorioz mugitu eta lurrikarak sortu dituen faila». Lurrikarek eragindako egoera are larriagoa da, Beaumonten aburuz, urtegiko azpiko isurbideak ez direlako martxan. «Urriaren 12az geroztik urtegia berriro ari dira betetzen; baina azpiko isurbideak ez daude martxan, eta, ondorioz, ur emariari eutsi ahal izateko irteera baliatzen ari dira urtegiko arduradunak ura husteko», azaldu zuen Itoizko Koordinakundeko kideak. 537 metroko mailan da ura egun, eta 71,4 hektometro kubiko ur daude.Beaumontek nabarmendu zuen urtegia betetzeko eta larrialdi planen arabera ura azpiko isurbideetatik hustu behar dela, eta «ezohiko egoeratzat» jotzen dela ura emari ekologikoari eusteko irteeratik hustu behar izatea. «Irteera hori behar-beharrezkoa denean besterik ezin da erabili plan horien arabera», gogoratu zuen. 

Isurbideak, «izorratuta» 

Koordinakundeak uste du azpiko isurbideak ez dituztela erabiltzen ez dutelako funtzionatzen, «matxuratuta» daudelako. Diotenez, urtegiko larrialdi planean «ezohiko egoeratzat» jotzen da azpiko isurbideak izorratzea. Halaber, gehienez bi asteko epea zehazten da isurbide horiek geldirik egon ahal izateko; «eta hilabete eta erdi daramate geldirik», erran zuen abokatuak. 

«Matxuratuta ez badaude, urtegiko arduradunak ez dira betetze lanen programa betetzen ari», gaineratu zuen.Itoizko Koordinakundeko kideak azaldu zuen azpiko isurbideak 506 metroko mailan daudela. Azpimarratu zuen, halaber, isurbide horiek martxan ez egoteak zerikusirik izan dezakeela urtegiko horma nagusiko erdiko blokean dagoen pitzadura handiarekin. «491 metroko mailatik 513 metroko mailara doa pitzadura handi hori. Urtegia betetzen hasi zirenetik okerrera egin du. Badakigu horma nagusiko galeriak urez beteta daudela, eta egunez eta gauez ari direla ur hori handik ateratzen», nabarmendu zuen Jose Luis Beaumontek. Ondorioz, duela hainbat hilabete horman porlana sartzeko hasitako lanek «inolako arrakastarik» ez dutela izan erran zuen abokatuak.«Pitzadura bat bete orduko, beste bat agertzen zaie. Egungo egoera kontuan hartuta, urtegia betetzea lortzen badute, martxan dagoen bitartean jarraitu beharko dute porlana sartzen. Egoera ezin okerragoa eta kezkagarriagoa da egungoa», nabarmendu zuen Beaumontek atzoko agerraldian. Gogoratu zuen bihar manifestazioa eginen dutela, 18:00etan. Iruñeko autobus geltokitik abiatuko da. 

«Mehatxuak» langileei 

Bestalde, Itoizko Koordinakundeak salatu zuen atzo Ebroko Ur Konfederazioak «areagotu» dituela «informazioa ezkutatzeko ahaleginak». Beaumontek azaldu zuen joan den irailaren 24an eskaera zuzendu ziotela erakunde horri, lurrikaren ondoko egoerari buruzko informazioa eskatzeko, eta Ebroko Ur Konfederazioak berriki erantzun diela koordinakundeko kideei Espainiako Ingurumen Ministerioko Ur Arloko Zuzendaritza Nagusiari eskatu behar dizkiotela nahi dituzten txostenak. 

«Badakigu teknikarien artean eztabaida piztu dela. Ondorioz, Nafarroako Gobernuko ordezkari bat egunero joaten da urtegira, gertatzen denari buruz kanpora inolako informaziorik atera ez dadin. Badakigu, halaber, dakitena errateko asmoa zuten hainbat langilek mehatxuak jaso dituztela. Betiko estrategia baliatu dute oposizioaren aurka, gu kriminalizatuz», azpimarratu zuen Beaumontek. 

EUROPAKO GIZA ESKUBIDEN AUZITEGIA 

«Helegitea ez onartzeko arrazoirik ez digute eman» 


157 orrialdeko txostena eta 72 agiri ofizial helarazi zizkion Itoizko Koordinakundeak, frantsesez, Europako Giza Eskubideen Auzitegiari, erakunde horrek joan den apirilean plazaratu sententziaren aurkako helegitearekin batera. Joan den apirilean, auzitegi horrek erabaki zuen Itoizko urtegiaren aferan ez dela giza eskubiderik urratu. 

«Gure helegiteari sei lerrotan erantzun dio auzitegiak; baina helegitea kontuan ez hartzeko arrazoirik ez du ematen», azaldu zuen Maria Jose Beaumont abokatuak.Gogoratu zuen Europak ez duela urtegiaren legezkotasunari buruz erabaki. «Gaur egun, legez kanpokoa da, oraindik ere, Itoizko urtegia», azpimarratu zuen abokatuak atzo. 

